
Llakolen, Nawel, Liwen egu Ayelen nentualu ñi kuzaw

Llakolen, Nawel, Liwen egu Ayelen nentualu ñi kuzaw

Kiñe liwen, zew upan püramlu ta fün walüg meu, tripakey 
ta Kamarikun, kiñe gillatun chew pu mapuche fütra 
mañum keygün kom fill mogewe ñi wülkel ta mapu. 
Epe konpulu ñi gillatuael, ta logko, wünel külelu 
ta lof mu, ina fülmai chew ta mülen pu püchike 
wentru, Llakolen ka Nawel ka epu püchike 
zomo, Liwen ka Ayelen, fey feypifi egün:

—Eluwayiñ kiñe füta zugu inayal gillatunmu konaal: 
kintuaymün püchike anümka ka trayenko. —Elufi kiñe 
külko ka kiñe pichi metawe.

Fey, meli pu pichikeche genikan amuygün, küme 
azümtuygün ñi femgen fey ta fütra zugu mu ürke llemay. 
Fey rakizuamtuygün ñi epu ke kuzawal ñi zoy küme ka geni 
geni wechupuwal ti zuam. 

Fey püchi Llakolen ñi wenüy Liwen egu, kintuygün fillke 
anümka, welu, fey mu fentren 

amulnien ñi kintuwkawün 
egu, welu ñi külko 

tushpo apolay.

—Taiñ külko wechozkülei, feymu llemay apowlay —feypi ta 
Llakolen.

—Tuzuamkülelayaymi, iñche ta kimnien chumgechi güftuafiel 
—ayiwünkechi zugurkei Nawel, fey takükünufi ti chi wechoz 
fütrake tapül meu feymu küme apowtuy chi külko.

Fütra ayiwün amuley egün rüpü mu fey allkütulewigün 
trayen ko. Nawel ka ñi wenüy Ayelen genikan amuygu 
apomeyal ñi metawe, welu peygu ñi pepi konpunuwal 
chew ñi mülen tiechi ko rume mülerkefuy mura, 
feymu llemay kellu pigu ñi pu wenüy mu.

—Kiñewün liftuafiyiñ kiñe püle elafiyiñ ta row mamüll 
mu —feypi ta püchi zomo Liwen.

Fey chi küme azümuwun meu Nawel ka Ayelen 
wechuentuygu ñi küzaw. 

Pu meli püchikeche wiño rüpütuigün ayiwünkechi, 
ka pewfaluwigün kongentu ñi kiñewun kelluael 

egün. Fey, puwlu egün, chi Logko müte mañumi 
ñi feyentulu egün ka fey llemay küpal ko ka fillke 

anüm küpaluegün, feymu llemay fütra ayiwtuygün ñi 
kelluntukuel kom egün chi gijatun zugu mew  ka ñi lof 

mew.






